
თანასწორობის დისბალანსი ნებისმიერ საზოგადოებაში არსებობს. ძალაუფლების დისტანცია
 გამოხატავს სხვადასხვა საზოგადოების დამოკიდებულებას უთანასწორობის მიმართ. შესაბამისად, ძალაუფლების დისტანცია  განისაზღვრება იმით, თუ რამდენად მოსალოდნელად ან მისაღებად მიიჩნევენ ინსტიტუტებისა და ორგანიზაციების
 ნაკლები ძალაუფლების მქონე ადამიანები იმ ფაქტს, რომ ძალაუფლება არათანაბრადაა განაწილებული. 
საზოგადოებაში, სადაც PDI (ძალაუფლების დისტანციის) ინდექსი მცირეა, დაქვემდებარებული თანამშრომლები უფროსზე ნაკლებად არიან დამოკიდებული და უპირატესობა კონსულტაციებს ენიჭება (ანუ უფროსი და თანამშრომლები ერთმანეთზე არიან დამოკიდებულნი). მათ შორის შედარებით მცირე ემოციური მანძილი არსებობს: თანამშრომლები ადვილად მიდიან უფროსებთან და ეწინააღმდეგებიან მას. იმ ქვეყნებში, სადაც PDI ინდექსი დიდია, დაქვემდებარებული თანამშრომლები უფროსზე არიან დამოკიდებულნი. ამ დროს თანამშრომელსა და უფროსს შორის დიდი ემოციური მანძილია - ნაკლებად მოსალოდნელია, რომ თანამშრომელი უფროსთან მივიდეს და პირდაპირ შეეწინააღმდეგოს. ამგვარად, ძალაუფლების დისტანცია  ნაკლები ძალაუფლების მქონე წევრების ღირებულებათა სისტემაზეა აგებული.
ძალაუფლების დისტანცია ოჯახში
მცირე ძალაუფლების დისტანციის საზოგადოებებში შვილები მეტ-ნაკლებად თანასწორად აღიქმებიან იმ მომენტიდან, როგორც კი მათ მოქმედება შეუძლიათ. მშობლის მიზანია, ბავშვს საშუალება მისცენ, რაც შეუძლება მალე დაიწყოს საკუთარი საქმეების მართვა. ბავშვს ხელს უწყობენ იმაში, რომ აქტიურად გამოსცადოს საკუთარი თავი; ბავშვს უფლებას აძლევენ, შეეწინააღმდეგოს მშობელს. სხვების მიმართ ქცევა არ არის დამოკიდებული მათ ასაკსა ან სტატუსზე; ფორმალური პატივისცემა იშვიათად გამოიხატება. ასეთ საზოგადოებაში არსებული ოჯახური ურთიერთობები სხვა საზოგადოების წევრებს არაინტენსიურად მიაჩნია. როდესაც ბავშვები იზრდებიან, მშობლებს მეგობრებად ან, სულ მცირე, თანასწორებად მაინც აღიქვამენ; ზრდასრული ადამიანი არასდროს სთხოვს მშობელს ნებართვას ან თუნდაც რჩევას მნიშვნელოვანი გადაწყვეტილების მიღების წინ. იდეალურ ოჯახში ზრდასრული წევრები ერთნაირად დამოუკიდებელნი არიან. დამოუკიდებულობის  მოთხოვნილება ზრდასრულობის ყველაზე მნიშვნელოვანი შემადგენელია. მშობლებმა თავად უნდა მოუარონ თავს, როდესაც მოხუცდებიან; ისინი შვილების დახმარებას ან მათთან ცხოვრებას არ უნდა ელოდნენ.
ძალაუფლების დისტანცია სკოლაში
როგორც წესი, სკოლაში ბავშვის მასწავლებლები და კლასელები იმ ღირებულებებს განამტკიცებენ, რომელიც ამა თუ იმ საზოგადოებაში მნიშვნელოვნად ითვლება.
დიდი ძალაუფლების დისტანციის მქონე ქვეყნებში ბავშვსა და მშობელ შორის არსებული უთანასწორო ურთიერთობა მასწავლებლისა და მოსწავლის ურთიერთობაშიც გრძელდება. ამით კმაყოფილდება მოსწავლის გონებაში კარგად დამკვიდრებული სხვაზე დამოკიდებულების მოთხოვნილება. მასწავლებლებს პატივს სცემენ (უფროსებს მეტად, ვიდრე ახალგაზრდებს); განათლების პროცესი მასწავლებელზე არიას ორიენტირებული. მასწავლებელი განსაზღვრავს მოსწავლის მიერ გასავლელ ინტელექტუალურ გზას. მასწავლებელს საჯაროდ არ აკრიტიკებენ და არ ეწინააღმდეგებიან და სკოლის გარეთაც პატივისცემით ეპყრობიან. როდესაც ბავშვი დაუშვებლად იქცევა, მასწავლებელი მშობელს მოუხმობს და მოელის, რომ მშობელი დაეხმარება დისციპლინის აღდგენაში. განათლების პროცესი ძალზე პიროვნული ხდება. რთულ საგნებში გადაცემული ცოდნა ზოგად, უპიროვნო ’ჭეშმარიტებად’ კი არ აღიქმება, არამედ მასწავლებლის პირად სიბრძნედ. ასეთ სისტემაში ინდივიდის სწავლის ხარისხი დიდად არის დამოკიდებული მასწავლებლის მონდომებაზე.
მცირე ძალაუფლების დისტანციის ქვეყნებში მასწავლებელი მოსწავლეს ექცევა როგორც თანასწორს და მოსწავლისგანაც მსგავს დამოკიდებულებას ელის. ახალგაზრდა მასწავლებლები უფრო თანასწორნი არიან და ისინი უფრო მოსწონთ. განათლების პროცესი მოსწავლეზეა ორიენტირებული, აქცენტი მოსწავლის ინიციატივაზე კეთდება. მოსალოდნელია, რომ მოსწავლემ თავისი ინტელექტუალური გზა თავად უნდა დასახოს. მოსწავლეებს შეუძლიათ დაუკითხავად ჩაერიონ მასწავლებლის საუბარში. ისინი კამათობენ მასწავლებელთან, გამოხატავენ კრიტიკასა და უთანხმოებას. ხოლო სკოლის გარეთ მასწავლებლის მიმართ განსაკუთრებულ პატივისცემას არ გამოხატავენ. როდესაც ბავშვი დაუშვებლად იქცევა, მშობელი ხშირად დგება ბავშვის მხარეს მასწავლებლის წინააღმდეგ. განათლების პროცესი უპიროვნოა; მოსწავლეებს გადაეცემათ გარკვეული, მასწავლებლებისაგან დამოუკიდებლად არსებული ’ჭეშმარიტება’ და ’ფაქტები’. მთლიანი სისტემა მოსწავლის კარგად განვითარებულ დამოუკიდებლობის მოთხოვნილებას ეფუძნება; განათლემის მიღების დონეს დიდად გასაზღვრავს მოსწავლის მონდომება.
ძალაუფლების დისტანცია სამსახურში
დიდი ძლაუფლების დისტანციის საზოგადოებებში უფროსი და თანამშრომელი ერთმანეთს არათანაბრად მიიჩნევენ. იერარქიული სისტემა ეგზისტენციურ უთანასწორობაზეა აგებული. ორგანიზაციები რაც შეიძლება მეტ ძალაუფლებას რაც შეიძლება ნაკლები ადამიანის ხელში ათავსებენ. დაქვემდებარებული თანამშრომლები ელოდებიან, რომ მიუთითონ, რა გააკეთონ. კონტაქტები უფროსებსა და დაქვემდებარებულ პერსონალს შორის მხოლოდ უფროსების ინიციატივით ხდება. დიდი ძლაუფლების დისტანციის საზოგადოებებში უფროსის ავტორიტეტს სტატუსის ხილული ნიშნები განამტკიცებს. შესაძლებელია, დაქვემდებარებულ მუშაკს ეამაყებოდეს, რომ მისი უფროსის მანქანა მეზობლის უფროსის მანქანაზე უფრო დიდია.
მცირე ძალაუფლების დისტანციის საზოგადოებებში უფროსები და თანამშრომლები ერთმანეთის თანასწორად განიხილება. იერარქიული სისტემა უბრალოდ მოსახერხებელი როლური უთანასწორობაა; როლების გამოცვლა შესაძლებელია, ამიტომ ვინც დღეს ჩემი ხელქვეითია, ხვალ შეიძლება ჩემი უფროსი გახდეს. ორგანიზაციები დეცენტრალიზებულია, ერარქიის პირამიდები - დაბალი, ხოლო ზედამხედველი პერსონალი - შეზღუდული რაოდენობის. მაღალ საფეხურზე მდგომი თანამშრომლების პრივილეგიები მისასალმებელი არ არის - ყველა უნდა სარგებლობდეს ერთი და იმავე სადგომით, საპირფარეშოთი და კაფეთი. უფროსები დაქვემდებარებული თანამშრომლებისათვის ხელმისაწვდომი უნდა იყვნენ. იდეალური უფროსი შემოქმედებითი (და ამიტომ, პატივცემული) დემოკრატია. თანამშრომლები მოელიან, რომ მათი საქმიანობის შესახებ გადაწყვეტილების მიღების წინ უფროსი მათ მოეთათბირება, თუმცა ისიც იციან, რომ საბოლოო სტიყვა უფროსს ეკუთვნის. სტატუსის სიმბოლოები საეჭვოდ ითვლება და მოსალოდნელია, რომ თანამშრომელი უარყოფითად მიიჩნევს იმას, რომ მისი უფროსი კომპანიის ფულს ძვირადღირებულ მანქანაზე ხარჯავს.

	როგორც ნაკლებად, ისე მეტად განათლებულ ადამიანებს ავტორიტარული ღირებულებები აქვთ

ძალაუფლების დისტანცია და სახელმწიფო
სხვადასხვა საზოგადოება ასევე განსხვავებულად აღიქვამს მოქალაქეებსა და მმართველების ურთიერთმიმართების საკითხს. 43 საზოგადოების მონაცემთა ანალიზის საფუძველზე ამერიკელმა მეცნიერმა რონალდ ინგლჰარტმა ქვეყნები ორ განზომილებად დაყო - სეკულარულ რაციონალურ და ტრადიციულ ავტორიტარულად. ეს განზომილება ახლოს დგას ძალაუფლების დისტანციის განზომილებასთან. დიდი  ძალაუფლების დისტანციის საზოგადოებაში მმართველობა ტრადიციული, ხანდახან რელიგიურიცაა. ძალაუფლება საზოგადოების ზოგად ფაქტადაც კი აღიქმება, რომელიც წინ უსწრებს არჩევანს კეთილსა და ბოროტს შორის. მის ლეგიტიმურობას მნიშვნელობა არ აქვს; სიმართლე ძალის მხარესაა. უთქმელი კონსენსუსია, რომ ამ სამყაროში უთანასწორობა უნდა არსებობდეს და ყველას უნდა ჰქონდეს საკუთარი ადგილი.
მცირე ძალაუფლების დისტანციის ქვეყნების მმართველობას ინგლჰარტმა სეკულარულ-რაციონალური უწოდა. ის პრაქტიკულ მსოფლმხედველობაზეა აგებული. ასეთ საზოგადოებაში გავრცელებულია აზრი, რომ რელიგია და სახელმწიფო ერთმანეთისაგან გამოყოფილი უნდა იყოს. ძალაუფლების გამოყენება კანონის მიხედვით უნდა ხდებოდეს და კეთილისა და ბოროტის განსჯას ექვემდებარებოდეს. უთანასწორო საზოგადოება ზოგადად არასასურველად მიიჩნევა. იმის გათვალისწინებით, რომ მას თავიდან ვერ ავიცილებთ, უთანასეორობა პოლიტიკური ხერხებით უნდა შემცირდეს. კანონი უნდა იყოს გარანტი, რომ სტატუსის მიუხედავად ყველას თანასწორი უფლებები აქვს. მმართველების სტატუსის სიმბოლოები საეჭვოა და თავიანთი არაფორმალური სტატუსის გასამყარებლად მათ შეიძლება ფორმალური სიმბოლოები მიატოვონ (მაგალითად, მინისტრი ტრამვაით მივა სამსახურში).
	დიდი და მცირე ძალაუფლების დისტანციის მქონე საზოგადოების მთავარი განსხვავებები: სახელმწიფო

შეერთებული შტატების PDI ინდექსი დაბალია, მაგრამ არც იმდენად (40 - 57-59 ადგილი 74-დან). რაც იმას ნიშნავს, რომ ეს მონაცემი შეესაბამება ამერიკული საზოგადოების ამოსავალ იდეას ’თავისუფლება და სამართლიანობა ყველასათვის’. ეს ასევე აშკარა ხდება იმ აქცენტით, რასაც ამერიკის საზოგადოება და მთავრობა აკეთებს თანაბარი უფლებებისა და შესაძლებლობების უზრუნველყოფის მნიშვნელობაზე. ამერიკულ ორგანიზაციებში იერარქია მეტი ეფექტურობისათვის უფრო არსებობს; უფროსები ყოველთვის ხელმისაწვდომნი არიან, მენეჯერები ეყრდნობიან და ანდობიან დაქვემდებარებულების პროფესიონალიზმს. როგორც მენეჯერები, ასევე დაქვემდებარებულები მისაღებად მიიჩნევენ ხშირ კონსულტაციებსა და ინფორმაციის გაცვლას. ამავე დროს, კომუნიკაცია არაფორმალური და პირდაპირია, მასში ორივე მხარე აქტიურადაა ჩართული. თუმცა, ამავე დროს გასათვალისწინებელია, რომ აშშ-ში ლიდერობის თეორიები დაქვემდებარებული ადამიანების საშუალო დონის დამოკიდებულებაზეა აგებული. მთავარი იდეა მონაწილეობით მენეჯმენტს ეხება, ანუ ისეთ სიტუაციას, სადაც მენეჯერების ინიციატივით, გადაწყვეტილების მიღებისას თანამშრომლების მონაწილეობა სასურველია. თუ აშშ-ს ლიდერობის თეორიებს შვდეთსა და დანიას (რომლებსაც PDI სკალაზე ძალიან დაბალი ქულები აქვთ)  შევადარებთ, აღმოვაჩენთ, რომ ამ სკანდინავიურ ქვეყნებში თანამშრომლები თავად იწყებენ გადაწყვეტილების პროცესში მონაწილეობას. ამერიკელი მენეჯერებისათვის ეს ძნელი ასატანია, რადგან ამგვარია სიტუაცია მათ მენეჯერულ პრეროგატივებს საფრთხეს უქმნის.
� ტერმინი ძალაუფლების დისტანცია ჰოლანდიელი ექსპერიმენტული ფსიქოლოგის მაუკ მალდერის, ნაშრომებიდან მოდის. მალდერი იმ ემოციურ დისტანციას იკვლევდა, რომელიც დაქვემდებარებულ ადამიანებს მათი უფროსებისგან გამოყოფდა.


� ინსტიტუტები საზოგადოების ნაწილებია - მთავრობა, კანონები და სამართლებრივი სისტემები, ასოციაციები, რელიგიური კავშირები, სასკოლო სისტემები, ოჯახის სტრუქტურები; ორგანიზაცია ის ადგილია, სადაც ადამიანი მუშაობს.





აშშ კულტურა: ფორმირებისა და განვითარების თავისებურებანი

